
VLADIMIR RIVERO.  Portlandeko jokalaria zena 

Kubatarra, jaiotzez eta izatez 

Vladimir Rivero Pinar del Rion jaio zen, beisbolaren eta tabakoaren lurraldean. Oso gaztetan hasi zen kirola egiten. Beisbola aukeratu zuen, baina azkar hartu zuen baloi txikia. Jokalaria zen, baina ate azpian amaitzen zuen beti. Ate azpian eroso ikusten zuen bere burua, bere gotorlekua zen. Jabetu orduko, Kubako selekzioarekin ari zen. 15 urte baino ez zituen, eta etorkizun oparoa. 

1997an hartu zuen lehen erabaki garrantzitsua. Sorterria utzi zuen eta Hungariara joan zen. Ez zuen batere gustuko Hungariako hotza, baina ezin zuen alde batean utzi Liga gogor batean jokatzeko aukera. Hiru urte eta erdiz aritu zen Hungarian, Fotex Veszpremen eta Dunaferren. Han irabazi zituen lehen txapelketa garrantzitsuak (Liga eta Kopa bana), eta han ezagutu zuen bere emaztea.2001eko udan iritsi zen Iruñera. Ordurako ondo irabazitako ospea zuen: Katua deitzen zioten bere erreflexuengatik. Ez zen ondo hasi Portlanden. Bigarren taldearekin jokatu behar izan zuen urte guztian, komunitario B jokalarien arazoa konpondu arte. Oso gaizki pasatu zuen. Europako Kopa soilik jokatzen zuen, bi partida hilabetean; gutxi, oso gutxi. Egoeraz nazkatuta, Ciudad Realekin sinatu zuen ezkutuan. Espainiako Ligak, hala ere, ez zuen ontzat eman kontratua, eta Iruñean geratu zen.Komunitario B jokalarien arazoa gaindituta hasi zen jokatzen. Azkar sartu zituen patrikan jarraitzaileak. Ez zen harritzekoa, bere geldiketa ikusgarriek asko errazten zuten lana. Atezain oso altua eta azkarra zen, oso bizia, explosiboa erabat. Atezainak zutoin batera edo bestera hurbildu ohi dira baloia bederatzi metroan dagoenean. Rivero ez, bera geldi-geldi geratzen zen ate erdian, jaurtiketaren zain. Horrek min handia egiten zien albokoei. Bere dohain nagusia zen. Horrek egiten zuen atezain ezberdina, bitxia. Partida gutxi izan dira NUPeko pabiloian «Vladi, Vladi!» oihua entzun gabekoak. Heroia zen askorentzat. 

Egun ahaztezina 
Iragan apirilaren 24an bizi izan zuen ziurrenik bere bizitzako unerik gozoena. Europako Errekopa irabazi zuen Iruñean, Valladoliden aurka. Bere lana erabakigarria izan zen. Finaleko jokalari onena izan zen. Jarraitzaileen oihuen artean, eta ama, alaba eta anaia ondoan zituela altxatu zuen kopa, harro-harro. Hiru urte eta erdi ziren ez zuela Maria Jesus ama ikusten. Negarrez ospatu zuen txapela, pozez negarrez. 

Kubatarra zen jaiotzez eta izatez. Uharteko bizilagunen berezko izaera zuen: alaia, umoretsua, xelebreaÉ Inoiz ez zuen aukera galtzen txantxetan aritzeko, taldekideei adarra jotzeko. Taldekide bikaina zen, oso aproposa aldagelako batasunerako. Pabiloitik at zer egiten zuen? Pasio bat zuen: telenobelak ikusi. «Guztiak ikusten ditut. Kuban gehien ikusten diren saioak dira, eta betidanik gustatu zaizkit. Egunero ikusten ditut, ez dut atal bakarra galtzen. Galbide dira niretzat», aitortu zuen elkarrizketa batean. Kubako edariak ere gustatzen zitzaizkion. Faltan botatzen zuen osabekin eta aitarekin hartzen zuen Gualfarina, Kubako ron edari ezaguna. Horregatik, agian, ireki zuen lagun batzuekin duela gutxi Pachanga izeneko taberna Iruñean.Ezkonduta zegoen, baina gaiaz galdetuta erantzun bitxia zuen: «Ezkonduta nago, eta hiru alaba ditut. Hungarian daude. Baina ez nago zikiratuta. Iruñean neskatan egiten dudan? Hasieran ez, baina orain noizean behin erortzen da usotxoren bat. Emakumeak gustatzen zaizkit. Ez gara ezer haiek gabe. Poztu egiten naiz emakume bat ikusten dudanean».Bazuen pasarte ilunik ere: Espainiako Poliziak atxilotu zuen iragan martxoaren 26an, ustez emakume bat jotzeagatik. Epaileak salaketa artxibatu egin zuen hasieran, baina maiatzean berriz ireki zuen kasua eta 500 metroko urruntze agindua ezarri zion.Bi amets zituen. Lehena, Olinpiar Jokoetan parte hartzea. Hungariako naziotasuna hartu zuen aurten hori lortzeko. Hungariako hautatzaileak Atenasera joateko lehen deialdian sartu zuen, baina azken unean zerrendatik at utzi zuen. Ametsik gabe geratu zen bat-batean. Kolpe handia izan zen, baina kubatarrak buelta emana zion. Iruñean erretiroa hartzea zen bigarren ametsa. g Julen Etxeberria 

Nortasun agiria
Izena: Vladimir Rivero 

Jaioterria: Pinar del Rio (Kuba) 

Jaioteguna: 1971/01/22 

Altuera: 1,96 metro 

Pisua: 106 kilo 

Postua: Atezaina 

Taldeak: Kubako hainbat talde, Fotex Veszprem, Dunaferr eta Portland San Antonio. 

Lorpenak: Hungariako Liga eta Kopa bana; Espainiako bi Superkopa, Asobal Liga bat Europako Errekopa bat. 

Bestelakoak: 191 partida Kubako selekzioarekin. Urrezko lau domina Panamerikar Jokoetan.  

erreakzioak 

ALBERTO MARTIN (Portlandeko jokalaria) 

«Kolpe oso gogorra izan da, ez dugu geureganatu oraindik ; aurrera egin behar dugu, ordea» 

«Bat-batekoa izan da. Ez genuen espero horrelako ezer. Kolpe oso gogorra izan da, eta ez dugu geureganatu oraindik. Kubatarra zen goitik behera, beti alai, beti txantxetarako gogoz. Atezain bezala, bikaina zen, zerbait berezia zuen. Ez gaude jokatzeko moduan. Gaizki gaude, baina aurrera egin behar dugu. Horrelakoa da bizitza».
IÑAKI MALUMBRES (Portlandeko jokalari ohia) 

«Ondoan izan dudan atezain onena izan da, dena zuen» 

«Kubatarra izanik, pertsona oso alaia zen, oso aproposa aldagelan batasuna lortzeko. Atezain bikaina zen, ondoan izan dudan onena. Berezko dohainak zituen, dohain ikusgarriak. Dena zuen». 

JOSE JAVIER HOMBRADOS (Portlandeko jokalari ohia) 

«Oso umoretsua zen, aldagela alaitzen zuen; taldekide bikaina zen» 

«Kubatarren izaera zuen: oso alaia, oso umoretsua. Beti ari zen txantxetan, beti zuen ateraldi bitxiren bat. Aldagela alaitzen zuen bere txantxekin. Taldekide bikaina zen». 


JULIO FIS (Valladolideko jokalari kubatarra) 

«Lagun mina nuen, ezin dut sinetsi hil denik; asko zaintzen zen, kirolari ona zen» 

«Kolpe itzela izan da. Lagun mina nuen, txikitatik ezagutzen genuelako elkar eta elkarrekin jokatu dugulako askotan. Ezin dut sinetsi hil denik. Asko zaintzen zen, eta kirolari ona zen». 
ROLANDO URIOS (Ciudad Realeko jokalari kubatarra) 

«Maitagarria zen, beti alai, beti txantxetan» 

«Jaso dudan albiste txarrenetakoa da. Txikitatik ezagutzen genuen elkar, lagun ona zen. Maitagarria zen, beti alai, beti txantxetan. Kirolari bikaina zen, galera izugarria da». 

